Thema: Diolchgarwch
Y Samariad caredig (Luc 10); rhannu; pobl ar draws y byd; diolch i Dduw am ei haelioni
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr. 
Adnoddau: 
· Cyflwyniad PowerPoint (i’w lawr lwytho cliciwch ar diolchgarwch7ppt); sgrin; taflunydd; cyfrifiadur.

· Mae’n bosib cynnal y gwasanaeth heb y PowerPoint drwy roi lluniau a rhifau i wahanol blant i’w harddangos.

· Falle yr hoffech chi gael arddangosfa o wahanol fwydydd yn mlaen yr ystafell. Os ydy’r bwydydd wedi eu mewnforio byddai’n syniad da rhoi enw’r wlad wrth y bwyd.

PowerPoint sleid 1

Gair o groeso.
Cân: (plant lleiaf) Pwy wnaeth y sêr uwchben, Caneuon Ffydd 143 
Dyma’r amser o’r flwyddyn pan dyn ni’n cael cyfle i ddiolch i Dduw am ei haelioni tuag atom. Wrth gwrs ddylen ni ddiolch bob amser, ond weithiau mae amser yn brin a dyn ni’n anghofio. 

Mae’r plant wedi canu’n barod am rai o’r pethau arbennig mae Duw wedi greu ar ein cyfer sef  y sêr, yr adar, y moroedd a’r pysgod, ac wrth gwrs pobl – dad, mam, taid, nain (mam-gu/tad-cu), ein teuluoedd a’n ffrindiau.

Diolwch i Ti O Dduw am y cynhaeaf. Diolchwn i Ti  am ŷd a llysiau, am ffrwythau a chnau. Diolchwn ein bod ni’n cael digon i’n cadw ni’n fyw ac iach.

Diolchwn i Ti O Dduw am y bwyd dyn ni’n cael o’r môr, ac am y glo, olew a metelau dyn ni’n gael o ddyfnderoedd y ddaear.

Diolchwn i Ti O Dduw am y byd hardd o’n cwmpas. Diolchwn am Gymru, ein gwlad fach ni. Diolchwn am y rhyddid a’r heddwch dyn ni’n fwynhau wrth fyw yma’n (enw’ch ardal). Diolchwn am y digonedd dyn ni’n gael bob dydd. Mae’r Beibl yn dweud mai Duw a greodd bob dim, ac ar ôl gweld y cwbl fe ddwedodd Duw ei fod yn dda iawn.

Cân:  Meddwl am fyd heb flodyn i’w harddu, Caneuon Ffydd 869 

PowerPoint sleid 2

Mae 6.786 biliwn yn rhif enfawr. Mae’n rhy fawr i ni ei ddeall. Falle’n bod ni’n deall beth yw 100, digon i (eglurhad addas i’ch cynulleidfa e.e. lenwi’r neuadd). Falle’n bod ni’n deall beth yw mil, sef digon i (eglurhad addas i’ch cynulleidfa). Falle’n bod ni wedi bod mewn gêm bêl-droed neu rygbi ac yn medru deall beth yw 10,000 neu 50,000...ond faint ydy 6.786 biliwn?
Lot fawr iawn.....dyna ydy’r ateb. Mae 6.786 biliwn yn lot fawr iawn iawn iawn!
Sleid 2 clic 
Mae ‘na amcangyfrif sy’n dweud mai dyma faint o bobl sy’n y byd. Ond mae’n anodd meddwl am rif mor fawr. Petai ‘na ddim ond cant o bobl yn y byd fel hyn byddai pethau’n edrych. 
Sleid 3 
Byddai 5 o bobl yn byw yng Ngogledd America (clic)
Byddai 23 o bobl yn byw yn Tsieina a Dwyrain Asia (clic)
Byddai 2 o bobl yn byw yn Siapan (clic)
Byddai 22 o bobl yn byw is gyfandir India (clic)
Byddai 10 o bobl yn byw yn Ewrop (clic)
Byddai 13 o bobl yn byw yn yr Affrig (clic)
Byddai 9 o bobl yn byw yn Ne Ddwyrain Asia (clic)
Byddai 8 o bobl yn byw yn Ne America (clic)
Byddai 3 o bobl yn byw yn y Dwyrain Canol (clic)
A byddai 5 o bobl yn byw yn Rwsia a gogledd Asia (clic)
Sleid 4

Mae’n anodd credu, ond byddai 20 o’r bobl yn byw ar lai na 50 ceiniog y dydd. 
Sleid 5

Byddai gan y person mwyaf cyfoethog fwy o arian na 57 o’r bobl eraill. 
Sleid 6

Ni fyddai 51 o’r bobl erioed wedi gwneud galwad ffôn na droi swits golau ymlaen.

Sleid 7

Byddai 14 o bobl heb ddigon o fwyd a byddai 16 yn byw heb ddŵr glân.
Pryd oedd y tro diwethaf i ni fod heb fwyd? Pryd oedd y tro diwethaf i ni fod heb ddŵr glan? Pryd oedd y tro diwethaf i ni orfod byw am wythnos gyda dim ond £3.50 i’w wario?

Mae gennym ni lawer iawn o bethau i ddiolch amdanyn nhw. Mae Duw wedi ein bendithio ni yma yng Nghymru gyda haul, glaw a tir ffrwythlon.  Nid oes rhyfeloedd wedi cael eu hymladd ar ein tir ers cyn cof. Dyn ni’n gallu mwynhau holl greadigaeth Duw.
Un ffordd o ddiolch i Dduw ydy helpu eraill.

Gwrandewch ar y stori yma am y Samariad caredig, (Luc 10)

Gofynnodd un o arbenigwyr y gyfraith wrth Iesu, "Ond pwy ydy fy nghymydog i?"
Dyma sut atebodd Iesu: "Roedd dyn yn teithio i lawr o Jerwsalem i Jericho, a dyma ladron yn ymosod arno. Dyma nhw'n dwyn popeth oddi arno, ac yna ei guro cyn dianc. Cafodd ei adael bron marw ar ochr y ffordd. 
Dyma offeiriad Iddewig yn digwydd dod heibio, ond pan welodd y dyn yn gorwedd yno croesodd i ochr arall y ffordd a mynd yn ei flaen. A dyma un o Lefiaid y deml yn gwneud yr un peth; aeth i edrych arno, ond yna croesi’r ffordd a mynd yn ei flaen. 
Ond yna dyma Samariad yn dod i’r fan lle roedd y dyn yn gorwedd. Pan welodd e'r dyn, roedd e'n teimlo trueni drosto. Aeth ato a rhwymo cadachau am ei glwyfau, a’u trin gydag olew a gwin. Yna cododd y dyn a’i roi ar gefn ei asyn ei hun, a dod o hyd i lety a gofalu amdano yno.
 Y diwrnod wedyn rhoddodd ddau ddenariws i berchennog y llety. 'Gofala amdano,' meddai wrtho, 'ac os bydd costau ychwanegol, gwna i dalu i ti y tro nesa bydda i’n mynd heibio.'
 "Felly” meddai Iesu, “yn dy farn di, pa un o'r tri fu’n gymydog i'r dyn wnaeth y lladron ymosod arno?"
Dyma’r arbenigwr yn y Gyfraith yn ateb, "Yr un wnaeth ei helpu."
Yna dywedodd Iesu, "Dos dithau a gwna’r un fath."
Mae Iesu eisiau i bob un ohonon ni ddangos cariad tuag at bobl eraill. Mae’r Beibl yn dweud mai cariad ydy Duw. Mae Duw’n ein caru ni gymaint fel ei fod wedi  rhoi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. 
Nid wrth edrych a gwneud dim byd mae dangos cariad ond wrth helpu. 
Sleid 8
Wyddoch chi bod hanner y bwyd dyn ni’n brynu yn y siopau yn dod o wledydd eraill? Dyn ni’n cael lemonau o’r Eidal; orennau o Sbaen; bananas o’r Caribî;  te o India; coffi o Brasil a Kenya; cig oen o Seland Newydd; cig moch o’r Iseldiroedd; reis o India a Thailand; afalau o dde Affrica.....mae’r rhestr yn faith. 

Dyma ddiwedd stori’r Samariad caredig unwaith eto,

"Felly” meddai Iesu, “yn dy farn di, pa un o'r tri fu’n gymydog i'r dyn wnaeth y lladron ymosod arno?"
Dyma’r arbenigwr yn y Gyfraith yn ateb, "Yr un wnaeth ei helpu."
Yna dywedodd Iesu, "Dos dithau a gwna’r un fath."
Mae’r bobl ar draws y byd sy’n tyfu’r bwyd dyn ni’n ei fwyta yn gymdogion i ni. Mae’r bobl yn Sri Lanka neu Taiwan sy’n gwnïo dillad ar ein cyfer hefyd yn gymdogion i ni. Mae pobl mewn gwledydd tramor yn gymdogion i ni.
Pwy yw ein cymdogion? Holl bobl y byd. Y rhai sy’n brin o ddŵr glân a bwyd, y rhai sy’n dioddef oherwydd rhyfel. Y rhai sy’n dlawd, a’r rhai sy’n sâl. 
Sleid 9
Diolchwn i Dduw am ei holl roddion da a diolchwn ein bod ni’n gallu helpu pobl eraill.

Cân: ar y thema diolch. 

Gweddi: Ein Tad, diolchwn i Ti am dy haelioni tuag atom. Diolch am yrru Iesu Grist i’r byd i’n dysgu ni am dy ffyrdd di. Diolch ein bod yn gwybod beth yw cariad, a gofynnwn am dy help i allu dangos cariad at bobl eraill. Mae ‘na lawer o bobl yn y byd mewn angen, felly helpa ni i roi yn hael i’w cynorthwyo. Diolchwn am yr holl bethau da dyn ni’n fwynhau bob dydd. Maddau i ni O Dduw ein bod yn cymryd y cyfan yn ganiataol. Ar yr adeg yma o ddiolchgarwch, molwn Di am dy fawredd ac am dy fyd bendigedig. Derbyn ein diolch yn enw Iesu Grist, Amen.

